
Монгол улс эмэгтэй, эрэгтэй хүмүүсийг биеийг нь үнэлүүлэх болон албадан 
хөдөлмөр хийлгэх зорилгоор наймаалах гэмт хэргийн эх сурвалж орон болж байна. 
Монгол эмэгтэйчүүдийг Хятад, Макао болон Өмнөд Солонгос руу биеийг нь 
үнэлүүлэх зорилгоор худалддаг байна. Турк, Израил улсад цөөн тооны монгол  
эмэгтэйчүүдийг худалдаалсан байна. Монголд  Хойд Солонгосоос ажиллаж буй  
200 орчим гэрээт ажилчид ажлынхаа байрнаас гадагш гарч явах эрхгүй байгаа 
явдал нь тэднийг  албадлагын журмаар ажиллуулдаг гэсэн ноцтой асуудал байж 
болзошгүй юм. Унгар, Польш, зүүн Европын бусад орнууд, Франц, Герман руу 
монгол эмэгтэйчүүдийг наймаалсан тухай мэдээ байна. Гадаад улс оронд ажиллаж 
байгаа зарим монгол эрэгтэйчүүд хүн наймаалах гэмт хэргийн хүнд хэлбэр болох 
сайн дурын бус, албадан хөдөлмөрийн тодорхойлолтод тохирохуйц мөлжлөгийн 
нөхцөлд ажиллаж байна. Түүнээс гадна садар самуунд татан оруулах зорилгоор 
дотооддоо хүүхдийг наймаалах асуудал гарч байна. 2005 онд 150 гаруй монгол 
хүүхдийн биеийг үнэлүүлсэн тохиолдлыг Засгийн газраас баримттай тогтоосон 
байна. 
 
Монгол улсын Засгийн газар хүн наймаалах гэмт хэргийг таслан зогсооход 
тавигдах наад захын шаардлагыг бүрэн хангахгүй байгаа хэдий ч энэ талаар нилээд 
их чармайлт тавьж байна. Хүн наймаалах гэмт хэрэг бодит асуудал болоод байгааг 
Монголын Засгийн газар хүлээн зөвшөөрч, 2005 оны 11 дүгээр сард Хүн 
худалдаалах, ялангуяа хүүхэд, эмэгтэйчүүдийг бэлгийн мөлжлөгийн зорилгоор 
ашиглахаас хамгаалах үндэсний хөтөлбөрийг баталсан байна. энэ асуудлыг 
шийдвэрлэх чадавхиа сайжруулах оролдлого хийж эхэлсэн байна. Засгийн газар 
бие даан энэ гэмт хэрэгтэй үр дүнтэй тэмцэх эх үүсвэр дутагдалтай байгаа бөгөөд 
энэ гэмт хэрэгтэй тэмцлээ ТББ-ууд, бүсийн болон олон улсын байгууллагуудтай 
тогтоосон  хамтын ажиллагаагаа үргэлжлэн бэхжүүлэх замаар хийж байна. Засгийн 
газраас авах арга хэмжээ нь хүн наймаалах гэмт хэрэгтэй тэмцэхэд хатуу чанга 
бөгөөд иж бүрэн хуультай болж, ийм хэрэг үйлдэгсдийг баривчилж, ял шийтгэл 
оногдуулах, мөн хохирогчдыг хамгаалах арга хэмжээ авахад чиглэгдэх ёстой. 
 
Ял шийтгэл оногдуулах 
 
Хүн наймаалах гэмт хэрэгтэй тэмцэх хууль тогтоомжийг хэрэгжүүлэх талаар 
Монгол улсын Засгийн газраас гаргасан чармайлт бага байсан боловч  энэ байдал 
2005 онд дээрдсэн. Тайлант хугацаанд 5 ийм гэмт хэргийг шалгаж 2002 онд 
өөрчлөн найруулсан Эрүүгийн хуулийн хүн наймаалах гэмт хэргийн тухай зүйл 
ангийн дагуу 1 хэрэгт ял шийтгэл оногдуулсан. Хүн наймаалах гэмт хэрэгт 
холбогдуулан баривчлах, шалгах, ял шийтгэл эдлүүлэхийн тулд нотлох баримт, 
мэдээллийг хангалттай цуглуулах чадавхийг монголын холбогдох байгууллагууд 
нь бүрдүүлж чадахгүй байна. Монгол улсын Эрүүгийн хууль болон Эрүүгийн 
байцаан шийтгэх хуульд хүн наймаалах, биеийг нь үнэлэхийг хориглосон, хүн 
наймаалах гэмт хэрэг үйлдсэн тохиолдолд 15 жил хүртэл хугацаагаар хорих ял 



оногдуулах тухай заалтууд байдаг.  Монголын Засгийн газар нь хүн наймаалах гэмт 
хэрэгт оногдуулах ялыг чангатгах, гэмт этгээдүүдийг шүүн таслах үйл ажиллагааг 
хялбар болгох зорилгоор Эрүүгийн хуулийн хүн наймаалах гэмт хэрэгтэй 
холбоотой заалтуудыг эргэн харж байгаа юм. Монгол оронд авилга газар авч өсөх 
хандлагатай байна. Хэдийгээр орон нутгийн зарим албан тушаалтнууд хүн 
наймаалах бизнесээс ашиг олж байгаа тухай  мэдээ байдаг ч хүн наймаалах гэмт 
хэрэгт холбогдсон албан тушаалтныг шалгаж, шүүхээр оруулж шийтгэл 
оногдуулсан талаар ямар нэгэн мэдээ үгүй болно.  
 
Хамгаалах 
 
2005 онд Монголын Загийн газар эх үүсвэр дутагдалтайн улмаас хүн наймаалах 
гэмт хэргийн хохирогчдод хамгаалалт, шууд тусламж хязгаарлагдмал хэмжээнд 
үзүүлжээ. Засгийн газар нь  цагдаагийн байгууллагын хэрэгжүүлж буй  
хөтөлбөрөөр дамжуулан биеэ үнэлэгч хүүхдүүдийг сургуульд нь  буцаан суулгах, 
сургахад тусламж дэмжлэг үзүүлж байна.  Эх үүсвэр дутагдалтайн улмаас 
хохирогчдод дэмжлэг үзүүлж буй гадаадын болон дотоодын ТББ-уудыг Засгийн 
газраас санхүүжүүлээгүй байна. 
 
 
Урьдчилан сэргийлэх 
 
2005 оны сүүлээр Монгол  улсын Засгийн газар хүн наймаалах гэмт хэрэгтэй 
тэмцэх талаар кампанит ажил зохион явуулж энэ гэмт хэргийн талаар олон нийтэд 
танин мэдүүлэх ажлын чиглэлээр хүч чармайлтаа нэмэгдүүлжээ. Монгол улсын 
Гадаад Хэргийн Яам гадаад орнуудад томилогдон суугаа консулын албаддаа хүн 
наймаалах гэмт хэргийн талаар мэдээлэл тараасан байна. Монголын Засгийн 
газрын зүгээс аялал жуулчлалын бизнес эрхлэгчид болон UNICEF-тэй хамтран 
аялал жуулчлалын салбарт хүүхдийг садар самуунд уруу татахаас урьдчилан 
сэргийлэх зорилгоор сайн дурын ёс зүйн дүрэм бий болгох талаар ажилласан байна.  
            


